
1   Už vyrosla trava

Už vyrosla trava 
naklepme soj kosy, 
pideme kositi 
spoločni za rosy.

Divčata nam budut 
valky rozbivati, 
jak vysochne šino 
pomožut hrabati.

Zo špivom ša pobereme 
spoločni do sela, 
zostane za nami 
luka pokošena.

Žeby staršy vidili 
što my dokažeme, 
my jeden druhomu 
radi pomožeme.

Nelem špiv i tanec 
my v holovach mame, 
i porjadnu robotu 
urobiti zname.

Ked treba tanovati 
do rana tancujeme, 
ale od roboty 
ša neodtihujeme.

Nemušat ša rodiči 
za nas haňbiti, 
bo nas naučili 
porjadni robiti.

Dosť ša narobili 
čas odpočivati, 
možeme žezlo od nich 
šmilo perebrati.

Nebudeme ša trapiti 
jak oni ša trapili, 
my soj modernišy 
stroji nekupili.

Nemusime teper 
kosy už klepati, 
za motorovom kosom 
už lechše kračati.

2     Lučka neskošena
Čija že to lučka 
zostala neskošena, 
kolo ňoj dookola 
každa pokošena.
Zostala neskošena

Janičkova lučka, 
nehoden kositi 
v sadri joho ručka.

Pro milu ša pobil 
ručku mu zlamali, 
ked z milom tancuval 
na druhim valavi.

Pačila ša druhym 
joho frajiročka, 
zato polamana 
joho prava ručka.

Paribci ho z tancu 
na dvir zaklikali, 
todi mu tam pravu 
ručku polamali.

Kamaraťa zo sela 
lučku pokosili, 
paribkiv z druhoho sela 
spoločni vybili.

Ale mila ho ťahala 
tajni ku ňi chodil, 
už nepišol sam 
kamarativ vodil.

Potim tota lučka 
byla se skošena, 
ku mili nechodil 
byla joho žena.

Vin travičku kosil

Ona tam frabala, 
v kolysci maleňka 
ditina plakala.

Tiko to pro lasku, 
treba vyterpiti, 
neraz ša pro lasku 
treba i pobiti.

3     Pokos milyj travu
Povidala jes mi 
pokos milyj travu, 
budeš mal do mene 
otvorenu branu.

Ja travu pokosil 
tak jak jes kazala, 
ale slovo mila 
jes nedotrimala.
Brana byla zaperta 
ja prišol ku Tobi, 
falošna jes mila 
jak viriti Tobi.

Branu je nezaperla 
zaperla ju mama, 
žebym soj lipšoho 
frajira hledala.

Ked brana zaperta 
otvorju oblačik, 
prid na večur milyj 
jak vyjde mišačik.

Pres plit pereskočiš 
ja budu čekala, 
ani moja mama 
nič nebude znala.

Ked mamu popustit 
potim ji povime, 
že škoda braniti 
bo my ša ľubime.

Mamku povolilo 
branu otvorila, 
už mam dalše v laski 
nikda nebranila.

Ked soj dvoje molody 
lasku vyznavajut, 
naj ostatni do toho 
ša im nemišajut.

Vece bidy jak chosna 
narobľat dakoli, 
naj každyj toho ľubit 
chto je mu povoli.
4     Sirota
Šumit lis ticheňko 
šumit z nim liščina, 
ostala sirotom 
malenka ditina.

Pri porodi ju mala 
mamka zochabila, 
nedovho jej k serdeňku 
svojomu tulila.

Zobrali ju čudži ľude 
jak svoju chovali, 
tyž dvoje molody 
ditočky nemali.

Jak z vlastnom ditinom 
tak ša radovali, 
z laskom materinskom 
spoločni chovali.

Že nemat rodičiu 
jak mala neznala, 
až pizniše od ľudi 
otim ša diznala.
Už znala, že ne jej 
barz ich rada mala, 
zvati ňaňku, mamko 
ich neperstala.

Do smerti ja budu 

Bohu ďakovala, 
že pri nešťasti, sťasťa
velike jem mala.

Starali ša o ňa dobri 

dobri ňa chovali, 
keby i druhy siroty 
take šťasťa mali.

I ked v sirotincoch 
neplano ša majut, 
ale rodičovsku 
lasku nepoznajut.
5     Z ušmivom na tvari
Z ušmivom na tvari 
z každym ša stričajme, 
i ked nam nedobri 
na javo nedajme.

Lem vesela tvar 
potišit každoho,
 nichto nemat rad 
človeka smutnoho.

Ľude by ša mali 
z ušmivom stričati, 
v kamaradskim duchu 
soj pobišidovati.

Ked nas dašto trapit 
povičme blizkomu, 
pomože, poradit 
nepovist čudžomu.

Neskaržme ša tomu 
koho nepozname, 
od neznamoho ša pomoči 
ťažko dočekame.

Chto chodit veselyj 
a často ša šmije, 
tot ku sobi ľuďi 
dobrych priťihuje.

Znat rozveseliti 
i toho smutnoho, 
takyj soj nerobit 
starosti z ničoho.

Nehaňba ša nikda 
ku smutku priznati, 
každyj raz v žyvoti 
smutok može mati.

Pridut taky časy 
smutok i žaľ mame, 
dakoli dovho trimat 
kim ho prekoname.

Neraz nam pomože 
dobre mile slovo, 
jak keby zo serca 
zňali nam olovo.
6     Ľudovyj kroj
Každa divka dakoli 
vyšyvati znala, 
jedna pered druhom 
vzory vymyšlala.

Prekrasny ľudovy kroji 
dakoli ša nosili, 
nelem ženy i chlopi 
ša v nich paradili.

Od mala od staršych 
remeslo pereberali, 
no ne šytky šumni 
vyšyvati znali.

Každyj kraj mal svoji 
kroji vyšyvany, 
v muzeach do teper 
šytky zachovany.

Podľa kroju ste poznali 
z kotroho je kraju, 
bo každyj mal inšak 
vzorku vyšyvanu.

No nelem na šveta 
kroji ša nosili, 
no i do roboty 
ľude v nich chodili.

Lem na folklornych švetach 
kroji dnes vidime, 
dnes inšaka moda 
inšak ša nosime.

Dakotry ženy i dnes 
kroji vyšyvajut, 
no pomaly tradiciji 
u nas zanikajut.

Vďaka staršym ľuďom 
veľo nam ostalo, 
kulturne dedičstvo 
nam ša zachovalo.

Ľudovu kulturu 
treba utrimati, 
na krasny kroji ľubit 
každyj pozerati.
7     Nedoletili
Z nadijom do novoho roku 
dvatišačšisť sme vstupili, 
nichto nepoduma že dojde 
k taki tragediji.

Robotu vojenska misija 
v Kosovi skončila, 
do letadla AN-24 
spolu nastupila.

Nichto z nich netušyl 
že do truny šidajut, 
ked doma rodiny 
ich šytky čekajut.

Šytky z nich letadlom 
už neraz letili, 
pilot byl skušenyj 
šytky mu virili.

Devjatnacetoho januara 
tot nešťastnyj deň, 
zrutilo ša letadlo 
perežyl lem jeden.

Slovensko ša zahalilo 
do smutku velikoho, 
oplakavali rodiny 
svojoho blizkoho.

Už blizko domova 
smerť ich privitala, 
na hranici z Maďarskom 
žyvoty im brala.

Šteracetdva vojakiv 
po liši hledali, 
mertvy tila z trosok 
už vyťahovali.

Dvacetštiri inžineriv 
skusena misija, 
doktor i duchovnyj 
tyž odyšol z nima.

Hrdinove vojaci 
už nedoletili, 
na viky v tim liši 
puť svoju skončili.

Rodinam, blizkym i nam 
lem smutok zostane, 
jak to šytko bylo 
može ša dozname.

Lem jeden perežyl 
moľme ša za ňoho, 
može ša dozname 
šytko už od ňoho.
8     Vojenskyj pohrib
Jak v Kosovi pri nastupi 
v pozori stojali, 
teper im tak truny 
v hali vyrovnali.

Tišači ľudi v Prešovi 
z nima ša lučili, 
v moroznyj deň ľude 
k sobi ša tulili.

Vojaci kamaraťa 
v smutku nastupili, 
na pol žrdi zastavy 
šytky ša spustili.

Takyj hromadnyj pohrib 
zme iši nemali, 
zo zahraniča na rozlučku 
tu pricestovali.
Plač, narik i slzy 
licami stikali, 
hudba smutni hrala 
švičky blikotali.

Tiko smutku pid strichom 
zme iši nezažyli, 
takyj pohrib davno 
už zme nevidili.

Každyj chto tam byl 
mušil zaplakati, 
no rodiny bude žaľ 
barz dovho trimati.

Darmo že po smerti 
ich vyznamenali, 
svoji mena už nečuli 
vičnym spankom spali.

Lem rodinam budut 
žaľ pripominati, 
oni už nebudut 
soj ich pripinati.

Nebudut už vojenskym 
krokom soj kračati, 
ani ša nebudut 
už nikda stričati.
9     Oklamana Šarišanka
Na jednim vyleti 
spolu ša stritili, 
bylo jasne každomu 
že ša zaľubili.

Nezrobili ani krok 
jedno bez druhoho, 
to už byla laska 
išlo do tuhoho.
Vin chlopec z Ostravy

Ona so Šariša, 
no na tim vyleti 
byla najšumniša.

Jak ša vylet skončil 
dovho ša lučili, 
i datum stritnuťa 
spolu soj určili.

V Ostravi na stanici 
jej bude čekati, 
chotil ji Ostravu 
cilu ukazati.

Na stanici jej čekal 
ša poobjimali, 
popid ruky spolu 
Ostravom kračali.

Ukaž mi de byvaš?

strašni jem zvedava, 
strašni ša mi pačit 
mistečko Ostrava.

Nemožu Ti ukazati 
žena by ša hnivala, 
do rozvodu budeš 
v hoteli byvala.

Ta Ty už ženatyj?

strašni jem sklamana, 
kebym znala do Ostravy 
bym necestovala.

Nebudu ja v hoteli 
v Ostravi byvala, 
ani Ti už vece 
nebudu pisala.

Sklamal jes ňa sklamal 
vernu ša do domu, 
a Ty sobi ľubuj 
tu ženičku svoju.

Chovajte ditočky 
už ša nerozvadžaj, 
a ani slobodny 
divočky nezvadžaj.
10 Veľo sukeň mala
Veľo sukeň mala 
špivat ša v špivanci, 
dakotry z nich mala 
i v ladi v sypanci.

Jak na motovili 
sukňi z ňoj višili, 
zato za ňom chlopci 
ani nechodili.

Što mala lem jednu 
ta za tom chodili, 
bo Oni divčata 
ne sukňi ľubili.

Nezaležyt jaka sukňa 
može byti zlata, 
ale jak vyzerajut 
v tych sukňach divčata.

Ked šumna postava 
pačit ša každomu, 
nichto nepozerat 
či mat sukňu novu.

Tota što veľo mala 
ta ša nevydala, 
darmo na paribkiv 
po misti žmurkala.

Tota što nemala 
skoro ša vydala, 
potim jak nevista 
vecej sukeň mala.

Muž sukňi kupoval 
na ňu pasovali, 
iši i paribci 
za ňom pozerali.

A tak ša sukňami 
obi vyrovnali, 
no lem za nevistom 
chlopi pozerali.

Što je krasne na toto 
každyj rad pozerat, 
šumnu ženu z každoj strany 
sobi poobzerat. 
11 Kolo potoka
Po oboch berehoch 
už trava vyrosla, 
od malenka z tom travom 
i ja tu vyrosla.
V ti vodi teplicki 
neraz jem ša kupala, 
svoji sny do žyvota 
tu jem soj snuvala.

Jak dobri tu bylo 
teple sonce hrilo, 
špivati od radosti 
tu ša mi chotilo.

Tu zme ša schodili 
se jak maly diti, 
mimo toho čuži kraji 
chceli zme viditi.

Jak vorony zme ša 
rozyšli po šviti, 
jak to dobri po rokoch 
spolu ša viditi.

Tak jak maly diti 
zajs ša radujeme, 
kolo potoka našoho 
soj bišidujeme.

Dobri pospominati 
što zme perežyli, 
či našy sny ditinsky 
šytkym ša splnili.

Každyj mame rodinu 
na kotru spominame, 
zato ša tu šytky 
barz radi vertame.

Nič ša nezminilo 
voda dale stikat, 
lem naša molodosť 
pomaly utikat.

Šytky zme dospely 
inšak rozmyšlame, 
ale tot kut prirody 
jak diti vnimame.
12 Postiľ nevytrimala
Jak molody, jak to 
toj noči ste spali, 
že do rana postiľ 
dobru ste zlamali?

Hosti što ostali 
do rana nespali, 
jak keby ša burky 
chyžom perehnali.

Praščaňa stonaňa 
cilu nič trimalo, 
oči zažmuriti 
nikomu nedalo.

Dido v Ameriki 
kupil postiľ novu, 
da tyžňi z nim plavala 
tak jak Vin po morju.

Potim vlakom viz 
domu pricestovali, 
ku ti novi posteli 
barz ša radovali.

Doma totu postiľ 
zme šytky vyskušali, 
ale zme ju nichto 
z nas nepolamali.

Škoda toj posteli 
dovho nam služyla, 
nebarz stara byla

a už doslužyla.

Totu postiľ nedast 
ša už opraviti, 
bude už trebalo 
novu zakupiti.
My ked ša pobrali 
tyž zme na ňi spali, 
ale vytrimala 
zme ju nezlamali.

Svadobna nič lem jedna 
postiľ Vam kupime, 
no za starom sobi 
kuščik posmutime.
13 Každyj dobrym može byti
Každyj dobrym može byti 
nemusit byti planyj, 
na dobrotu nemusit byti 
ani školovanyj.

Laski i dobroti 
od mala ša priučati, 
bo hlupyj z nas nichto 
nechoče zostati.

Život dobryj učiteľ 
to najlipša škola, 
lem sobi všimajme 
šytko dookola.

Lem toto najlipše 
berme zo žyvota, 
v žyvoti veľo krasy 
veľo i bolota.

Vystrihajme ša nastrah 
jaky nam pripravil, 
žeby nas do toho 
bolota nezvalil.

Z dobrotom v žyvoti 
daleko zajdeme, 
ked na daleko 
plane obyjdeme.

V žyvoti neraz nechoťači 
do bahna vstupime, 
zaležyt lem na nas 
jak ša ho zbavime.
Dachto mat rad bahno 
rad rozšivat zlobu, 
žeby ša neočistil 
obchadžat i vodu.

Bahnit ša v boloti 
dobri ša mu darit, 
pokaľ mu toto zlo 
dachto nezabranit.

Zato čistu vodu 
nikda neobchadžajme, 
i ked malo špiny 
rychlo ša jej zbavme.
14 Kocur čarodejnik
Stratila baba kocura 
dovho ho hledala, 
bez kocura žyti 
by nedokazala.

Čorny kocur, mudryj 
dovho ho trimala, 
bez ňoho vorožyti 
by ani neznala.

Kocur ša nevertal 
už ho oplakala, 
barz dovho čornoho 
kocura hledala.

Do okola sela 
šytky pochodila, 
ale na čornoho 
nikde netrafila.

Vernula ša domu 
barz ša zradovala, 
ked svoho kocura 
na pecu zbadala.

Kocur jej privital 
kadi chodiš stara?

Ja Tebe tu čekam 
od skoroho rana.

Na školiňu jem byl 
až v Australiji, 
tam nas stara novy 
čary naučili.

Tak jak my vorožyli 
už nikde nevorožat, 
moderne vorožiňa 
v šviti ša zavodžat.

Što nas tam učili 
nauču i Tebe, 
barz Ti dobri bude 
teper kolo mene.

Od teper už jem 
čarodejnik diplomovanyj, 
a na cilim šviti 
budu uznavanyj.
15 Zaľabdana baba
Byla jedna baba 
taka zaľabdana, 
jak keby z mišaca 
na zemľu upala.

Što slovo to ľabda 
šytko perevertala, 
što ša dije v šviti 
šytko baba znala.
Jak slobodna Europa 
spravy roznašala, 
dobri že televizija 
oňi ša nedoznala.

Ked začala ľabdati 
lem ona slovo mala, 
druha žena ku reči 
ťažko ša dostala.

Tak jak ventilator 
jazykom omeľala, 
dookola jej volali 
baba zaľabdana.

Politici ša skušali 
babu perebišidovati, 
no zbitočni bylo 
im ša pokušati.

Nepustila ich ku slovu 
na mudru ša hrala, 
baba jazyk dobr 
pidrizanyj mala.
Pisati, čitati 
jak tak ša naučila, 
ale v reči by perša 
na šviti skončila.

Ona znala šytko 
što ša v šviti dije, 
i kotryj prezident 
očim rozdumuje.

Nesluchajme taky baby 
naj soj bišidujut, 
zbitočni ľabdami 
ľudi znervozňujut.
16 Aj tak pridu
Aj tak pridu večur 
mila žebys znala, 
aj ked tvoja tetka 
ňa odhovorjala.

Poohvarjala ňa 
už po cilim seli, 
žem povil žes divka 
dobra do posteli.

Skadi na to prišla 
skadi to zobrala,

Ty zomnom v posteli 
iši neležala.

Kebym Ťa nemal rad 
druhu by jem zvodil, 
a ku Tobi mila 
už by jem nechodil.

Nedovho chodime 
už nas rozbirajut, 
to insakoj roboty 
už baby nemajut?
Chto pride na jazyk 
toho ohvarjajut, 
že škoďat molodym 
nato už nedbajut.

Nesluchajme ich mila 
naj soj omeľajut, 
bo inšoj roboty 
prez zimu nemajut.

Schoditi ša budeme 
tak jak ša schodime, 
što koho do toho 
že my ša ľubime.

Nebudeme posledňi 
koho ohvarjajut, 
može na jazykoch 
druhyj parik majut.

I keby ša holovy 
baby postavili, 
i tak našu lasku 
by už nerozbili.

17 Male ale krasne
V seredini Europy 
prekrasna krajina, 
naše male Slovensko 
naša domovina.

Prekrasny našy Tatry 
v každi ročni dobi, 
se ked ich uvidiš 
dobri mi i Tobi.

Tiko prirodnoj krasy 
malo de najdeme, 
i ked zme daleko 
se ša tu verneme.

Či na Štrbskim pleši 
na Lomnickim štiti, 
radujeme ša tu 
tak jak maly diti.

Jazera, potoky, riky 
prekrasny pohorja, 
škoda, že nemame 
kus vlastnoho morja.

Hrady, zamky, nižiny 
pidzemny jaskyňi, 
i Morske oko mame 
pri mistečku Sniňi.

Kupeli što zdravľa 
ľuďom navertajut, 
z pid zemli mineralny 
vody vytikajut.

I riku veliku mame 
de lodi plavajut, 
pid menom Dunaj 
ho ľude poznajut.

Šadi de posmotriš 
prekrasna priroda, 
z horskych potočikiv 
teče čista voda.

Na Karpatskych svahoch 
rosne vinna reva, 
vinka po dobri roboti 
vypiti se treba.

Nemožeme povisti 
že ša plano mame, 
bo my tu Slovenskyj 
raj od davna mame.

Ale to lem nazov, 
že Slovenskyj raj, 
rjadnoho ša nedočekat 
tot naš bidnyj kraj.

18 Gagali husočky
Už i husky na potoku 
sobi gagotali, 
že my dvoje z milom 
zme ša pohnivali.
Ked jem išol ku mili 
se ša tam kupali, 
što ša dije naokolo 
šytko sa doznali.

Bo i oni na potoku 
neraz ša hadali, 
vytorhany pirja 
po vodi plavali.

Mal što husak robiti 
žeby ša nehadali, 
žeby soj zbitočni 
pirja netorhali.

I husky midži sobom 
znajut ša hadati, 
ale od ľudi vzor 
by nemali brati.

I my tak jak husky 
radi ša hadame, 
oni soj gagajut 
my soj nadavame.

Gagajte soj husočky 
od rana do večera, 
už ňa mila ľubit 
povila mi včera.

Dobri ša v žyvoti 
dakoli pohadati, 
cholem mame koho 
potim odprošati.

Z hadok vznikat hniv 
to patrit k žyvotu, 
ano jedno ani druhe 
nerobit dobrotu.

Zdrava vymena nazoriv 
neškodit nikomu, 
neraz poumyvat 
nam dobri holovu.

Dakomu pomože 
ostra diskuzija, 
pravda ša zavrtat 
tak jak klišč do tila.
19 Strata ne se bolit
Ked stratiš piňažeňku 
v kotri nič nebylo, 
nebude ťa na ňom 
serdečko bolilo.

Horša strata blizkoho 
tota dovho bolit, 
dovho plaše serce 
pokaľ ša zahojit.

Piňažeňku kupiš novu 
naplniš korunami, 
blizkoho neverneš 
ani narikami.

Každa stratena vec 
dast ša nahraditi, 
ale žyvot ľudskyj 
nedast ša kupiti.

Za lasku stračenu 
najdeš sobi novu, 
i stračenu čapku 
kupiš na holovu.

Keby zme nemali nič 
nič by zme nestratili, 
ale z toho nič 
by zme nevyžyli.

Keby ľude nič 
v žyvoti nestračali, 
straty i nalezy 
by nefungovali.

Každyj z nas v žyvoti 
se dašto stratime, 
najhorše nas bolit 
što serdeňku mile.

Najhorša je strata 
rodičovskoj lasky, 
ostanut nam dovho 
na serdeňku vrasky.
20 Poniže valava
Už vyrosla trava 
poniže valava, 
moja frajiročka 
ňa nepočekala.

Už ša mi vydala 
ňa nepočekala, 
budeš Ty frajirko 
zamnom banovala.

Nebudu ja šuhaj 
nikda banovala, 
kotryj ša mi pačil 
toho jem soj žala.

Nebyl jes mi blizkyj 
ku serdeňku momu, 
zatom dala ručku 
serdeňku blizkomu.

Teper zamnom možeš 
už lem banovati, 
musiš sobi druhu 
frajirku hledati.

Najdeš sobi druhu 
na mene zabudeš, 
šťastnišyj jak zomnom 
može z druhom budeš.

Každyj rik vyrosne 
zelena travička, 
dakde na ňa čekat 
moja polovička.

Mam čas ša ženiti 
budu paribčiti, 
vozmu sobi takuý 
što bude ľubiti.

Každa divka rada 
by ša vydavala, 
kotra mi sudena 
bude ňa čekala.

Može i ja skoro 
už ženatyj budu, 
ale banovati 
za Tobom nebudu. 
21 Rybari na Ondavi
Okolo Ondavy 
lem sama olšina, 
nenakosit gazda 
tam dobroho šina.

Po obidvoch stranach 
stešky narobeny, 
siďat tam blaznove 
do ryb zaľubeny.

Rano ked smotrite 
jak sochy tam siďat, 
lem plavak na voďi 
pered sobom viďat.

Ked ryba zabere 
todi veľo vzruchu, 
ušmiv mat na tvari 
od ucha až k uchu.

Ked ryba velika 
barz ša namorduje, 
kapitalnyj ulovok 
z vody vyťihuje.

Dakotryj tam sidit 
od skoroho rana, 
ani jedna ryba mu 
iši nezabrala.

Nekaždomu ša podarit 
veliku pojimati, 
i šťasťa pri rybački 
kuščik treba mati.

Veľo ich pitľačit 
listočky nemajut, 
tam de ich nevidno 
misce soj hledajut.

V korčmi pri pohariku 
veliky chvalenkari, 
lem samy veliky 
ryby najimali.

I z maleňkoj ryby 
urobľat veliku, 
ale to ša chvaľat 
lem pri pohariku.
22 Na prechadzki
Jde muž zo ženom 
v liti na prechadzku, 
kolo korčmy mušili 
robiti obchadzku.

Stara sucho v ustach 
nehoden jem odpľuvati, 
što keby zme pišli 
poharik soj dati?

Nemaš sucho v ustach 
kavu jem ti dala, 
ale na prechadzku 
korčma Ťa ťahala.

Šumna tam karčmarka 
zato tam chodite, 
ani porjadnu robotu 
doma nezrobite.

Jak magnet kačmarka 
tam Vas priťahuje, 
koruny miňate 
ona ich rachuje.

Jak mate vypite 
i vodu Vam lije, 
Vy ša opijete 
a ona ša šmije.

Keby ste už chlopi 
raz rozum dostali, 
žeby ste rozumniše 
koruny miňali.

Keby jem Ťa mužu 
na uzdi netrimala, 
nikda bym v žyvoti 
nič nenagazdovala.

Ja Ti nežaluju 
možeš soj vypiti, 
ale netak často 
po korčmach choditi.

Budu Ťa ženičko 
budu Ťa sluchati, 
no po jednim ženo 
poďme sobi dati.
23 Zašpivala by jem
Zašpivala by jem 
kebym holos mala, 
priroda mi holos 
do vinka nedala.

Ale rada slucham 
jak druhy špivajut, 
prekrasnym holosom 
žylky rozohrajut.

Jak holos rozdavali 
ja tam chybovala, 
zatom krasy od prirody 
navece dostala.

Každyj od prirody 
dakyj dar dostane, 
kotry pizno pridut 
tym nič nezostane.

Keby šytky od prirody 
lem holos dostali, 
nič by zme nerobili 
lem by zme špivali.

Každyj od prirody 
dakyj talent mame, 
deskaj dnuka skrytyj 
lem oňim nezname.

Zato nebanuju 
žem holos nedostala, 
lem žeby mi krasa 
dovho vytrimala.
24 Lis zelenyj
Lise mij, lise mij 
ty lise zelenyj, 
ty na odpočinok 
takyj jak stvorenyj.

Ked je človek zlostnyj 
naj do lisa vyjde, 
každoho jednoho 
v liši hniv perejde.

Z lisom ša nehoden 
ani pohadati, 
i ked silno šumit 
radisť ho sluchati.

Dookola voňa 
šytko ša zeleňije, 
lem sem tam bereza 
jak šnih ša bilije.

Po konaroch tvojich 
ptašky politujut, 
každyj inšakym holosom 
sobi pošpivujut.

Potičok žblnkotavyj 
zasmotriš ša do ňoho, 
možeš sobi šisti 
do mochu mňachkoho.
Zabudeš na šytko 
krasu lisa vnimaš, 
očami dookola 
cilyj lis objimaš.

Pered Tobom lis 
jak otvorena knižka, 
smotriš jak ša hrat 
z molodyma liška.

Zajaci na čistini 
jak ša nahaňajut, 
tak jak maly diti 
spoločni ša hrajut.

Každyj sobi žyje 
v tim liši jak v raji, 
či na seredini 
abo tu na kraji.
25 Čom nehrabaš
Čom neideš hrabati 
zelenu travičku?
nemam nakošeno 
mij milyj Janičku!

Lem počekaj mila 
ja kosu nabrušu, 
ja Ti toj zelenoj 
travičky nakošu.

Moja kosa visit 
davno neklepana, 
ale soj pripravľu 
kosičku dorana.

Travička pid kosom 
bude mi padala, 
Ty budeš zelenu 
travičku hrabala.
Ja Ti budu kosil

Ty budeš hrabala, 
jak Ti šumni košu 
budeš pozerala.

Jak travičku skošu 
pomožu hrabati, 
suche šino dvoje 
budeme skladati.

Tak uvidiš mila 
jak ja znam kositi, 
nemusiš ša za moju 
robotu haňbiti.

Pozeram na Tebe 
jem ša nesklamala, 
takoho robotnoho 
jem davno hledala.

Nebudu od teper 
druhoho hledala, 
bo Ty do roboty 
i do ľubovaňa.

Nebudu ša plano 
kolo Tebe mala, 
lem kebym ša skoro 
za Tebe vydala.
26 Skončil z palinkom
Že nebude piti 
rozdumal soj muž, 
takoj od zarane 
perestane už.

Rada bude žena 
i moja rodina, 
palinočka doma 
ša nebude pila.
Lem na narodeniny 
kus soj vypijeme, 
od dneskaj palinku 
už nekupujeme.

Ženi nepovil nič 
prekvapena bude, 
pri terezbim rozumi 
už bita nebude.

Jak to ženi povil 
dobri že nechpala, 
take dašto od pijaka 
nikda nečekala.

Teper žena moja 
nebudeš ša bojala, 
nebudeš do komory 
pred pjanym chtikala.

Ked dotrimeš slovo 
byla by jem rada, 
v domi by byl pokij 
nebyla by zvada.

Iditi od Tebe 
nebudut utikati, 
lem či Ty dokažeš 
slovo dotrimati.

Slovo dane dotrimam 
budeš mi virila, 
pjanoho nebudeš 
vecej ňa vidila.
27 Rozkvitla čerešňa
Rozkvitla čerešňa 
kvit z ňoj opadavat, 
moja frajiročka 
už ša mi vydavat.

Keby nerozkvitla 
čerešňa do bila, 
može by frajirka 
ňa nezochabila.

Ked rozkvitne čerešňa 
se mi povidala, 
todi ša frajiru 
budu vydavala.

Nebral jem to važňi 
rada srandovala, 
ale dane slovo 
presni dotrimala.

Keby jes ša ponahľal 
potim povidala, 
lem za Tebe frajiru 
by jem ša vydala.

Neznal jes što chočeš 
lem jes vydumuval, 
teper vidiš frajiru 
jak jes dogazduval.
Teper jes uviril 
ja nežartovala, 
na vini čerešňa 
že jem ša vydala.

Keby ša čerešňa 
do bila nerozvila, 
do teper frajiru 
bym z Tobom chodila.

Rozkvitnuta čerešňa 
taka jak nevista, 
nemal jes vahati, 
svaľba byla ista.

Maš ponaučiňa 
čekaj až do jari, 
pokaľ nezakvitne 
čerešňa v chotari.
28 Kačmarka
Kačmaročko naša 
šumni ša ušmivaj, 
poharik každomu 
po miru nalivaj.

Ked Ty ša zašmiješ 
lipše nam smakuje, 
na palinku piňazi 
nichto nežaluje.

Dneskaj jes chmurava 
Smutna, zadumana, 
može jes od kontroli 
pokutu dostala?

Mirali palinku 
slaby grady mala, 
zato jem porjadnu 
pokutu dostala.

Vyhvarjala jem ša 
že taku kupuju, 
že nikda palinku 
vodom nefajtuju.

Otvorili fľašku novu 
tota grady mala, 
ta iši jem vekšu 
pokutu dostala.

Teper chlopi pijte 
budu ša šmijala, 
vodu do palinky 
nebudu už ľala.

Radše nedoliju 
skorše vypijete, 
že nebyl doľatyj 
nato zabudete.

Pokutu mušu dohnati 
chlopi mi uznajte, 
na poharik nedoľatyj 
barz nepozerajte.

Jak ša verne pokuta 
potim Vam doliju, 
ku každomu pohariku 
šumni ša zašmiju.
29 Pod na hriby
Haňo pod na hriby 
baby nošat zajdami, 
taky šumny červeny 
z bilyma bodkami.

Lem ich ochab nositi 
zos tyma zajdami, 
doraz budut ležati 
hori kopytami.
Šak to Haňo hriby 
prudko jedovaty, 
toty ša lem raz 
možut koštovati.

Ta što pošalili?

už rozum nemajut,? 

jedovaty hriby 

do zajdy zberajut?

My soj počekame 

Maro na lišivky, 

to barz dobry hriby

Maro do polivky.

Dobri hriby poznam 
ja ich študovala, 
ja lem toty jedly 
se v liši zberala.

Pereštuduj Atlas hrib 
i Ty budeš znala, 
do kobrika jedly 
se budeš zberala.

Dobri žes povila 
i ja by pišla z nima 
vece by na hriby 
už jem nechodila.

Od mudroho Maro 
treba ša poraditi, 
do lisa lem zomnom 
už budeš choditi.

Na zimu soj dobry 
hriby nazberame, 
doma vysušyme 
dašto i prodame.

30 Somar inžinerom
Na gazdivskim dvori 
somara chovali, 
byl najmudrišyj 
midži somarami.

Nechotil robiti 
ani barz neťahal, 
ani dobre krmivo 
mu gazda nedaval.

Lem do školy ho ťahalo 
inžiner chcel byti, 
žeby už nemušil 
tak ťažko robiti.

Prihlasil ša na vysoku 
takoj ho prijali, 
bo somara na vysoki 
do teper nemali.

Zobrali ho zo srandy 
što somar ukaže, 
može študovati 
i somar dokaže.

Barz dobri ša učil 
usta otvorjali,
takoho študenta 
tu iši nemali.

Toto što vin znal 
ani docenti neznali, 
neraz ho o pomič 
tajomky žadali.

Dostal titul inžinera 
vernul ša do domu, 
kupil zemli, založyl 
farmu sobi novu.

Zobral šytkych somariv 
na ňoho robili, 
ľude pozerati 
na farmu chodili.

Jak vidno i somar 
inžiner može byti, 
lem ked znat v žyvoti 
dobri ša krutiti.
31 Bišidujut Ľude
Bišidujut o mi 
žem divka haňbliva, 
že sobi nenajdu

na ďaku frajira.

Že jem divka stara 
čom ša nevydavam, 
ja iši moloda 
dvacet iši nemam.

Budu soj divčila 
što koho do toho, 
najdu sobi chlopca 
ku sobi rovnoho.

Nebudu od moloda 
diti kolysala, 
žebym krasny noči 
nikda nedospala.

Visnacet ste nemali 
ste ša vydavali, 
jak dobri divčiti 
to ste nepoznali.

Do dvacetpjat rokiv 
iši rozkvitame, 
čom ša pid tot čepec 
šytky ponahľame?

Krasnyj žyvot slobodnoj 
čom ša ponahľame, 
na molody roky 
už lem spominame.

Molodeňky roky 
jak voda utečut, 
ked mame rodinu 
pomaly ša vlečut.

Každodenny starosti 
nedospaty noči, 
ale už zme v tim 
nit už nam pomoči.

Zato do dvacetky 
ša nevydavajme, 
krasny divči roky 
sobi užyvajme.
32 Ledy praskajut
Praskat lid na potoci 
voda ša raduje, 
už dovho sputana 
pid ledom nebude.

Mali zme vyhodu 
dražky byli prosty, 
šadi byli z ledu 
nastavľany mosty.

Dražka byla rivna 
šnihom posypana, 
ani pid ťažkom vahom 
by ša nezlamala.

Pid tym ledom rybky 
jak v harešti žyli, 
pid ledom byla tma 
švitlo nevidili.

Jak silno už začne 
lid povoľovati, 
može ša i voda 
z koryta vyľati.

Pak veľo starosti 
narobit každomu, 
nevitana navštiva 
do každoho domu.

Každyj ša raduje 
ked pride sloboda, 
zato od radosti 
burit ša i voda.

Ale to nedovho 
potim kľudňi teče, 
to už jar teplicku 
voda k sobi kliče.

Z hrmotom iši po ňi 
kryhy odplavajut, 
na posledňu drahu 
ptašky im špivajut.

A už je tu jar 
ožyvat priroda, 
čista sobi teče 
už po ledoch voda.
33 Gazda v jari
Povnu holovu starosti 
mat už gazda v jari, 
ked už perša trava 
rosne na chotari.

Skontroľuje oziminy 

jak prezimovali, 
či jej myšy pid šnihom 
barz nezdirovali.

V zimi sobi pripravil 
što v jari potrebuje, 
teper čekat na vitrik 
naj zemľu obduje.

Pid jarinu treba 
zemľu preorati, 
do vyrobenoj zemli 
jariny zašati.

Žeby trava rosla 
prihnojiti luky, 
ostra kosa čekat 
už na joho ruky.

Košiňom začinat 
už ťažka robota, 
už ša nezastavit 
až do kince roka.

I korovy treba už 
na pole vyhnati, 
cilyj rik nebudut 
mu v stajňi stojati.

Stodola prez zimu 
porožňa zostala, 
lem ked mu do novoj 
travy vytrimala.

Žeby byla povna 
veľo šina treba, 
barz veľo ša z kosom 
namachati treba.

Što do zemli zašal 
v oseni pozberat, 
na pomič druhoho 
barz ša neobzerat.
34 Plameň lasky
Od serca ku sercu 
pereskočit iskra, 
dvoje ša zasmotrjat 
už je laska blizka.

Tak nevinni u molodych 
laska ša začinat, 
no nichto z nich neznat 
jak dovho vytrimat.

U daktorych skoro 
vycholodne iskra, 
trimat korotkyj čas 
jak keby lem blisla.

Z maloj iskry neraz 
plameň ša rozhorit, 
a z toho plameňa 
manželstvo ša zrodit.

Naj nam ani mala 
iskra nevyhasne, 
ked ša dvoje ľubľat 
jake je to krasne.

Dobri ked tot plameň 
jak vičnyj oheň horit, 
od toho nikomu 
serdečko nezhorit.

Laska v molodosti 
i laska v starosti, 
pomahat prekonati 
v žyvoti ťažkosti.

Virna laska jak oheň 
serdečko zahrivat, 
taka laska dovho 
každomu vytrimat.

Lem nevirna laska 
oheň v serci hasit, 
nevolajte hasičiv 
sama ša zahasit.

Žeby plameň nevyhas 
lasku prikladajme, 
ku virni laski hasičiv 
nikda nevolajme.
35 Berezy
Mam vas rad berezy 
ked ša rozvyjate, 
ked na ša zeleny 
šaty oblikate.

Z lisťami ša hrad 
vitor skoro v jari, 
jak ša kolyšete 
na toňkim konari.

Vitor ša raduje 
jak ša rozvyrate, 
svojom krasom lisu 
radisť rozdavate.

Od jari až do oseni 
ste lisiv okrasa, 
zima pro vas smutna 
opala vam krasa.

Ostanut vam holy 
prez zimu konari, 
dobvho vam čekati 
berezy do jari.

Krasny z vas v oseni 
listočky padajut, 
tak jak motiliky 
po liši litajut.

Pid korunami vitor 
ich peremituje, 
už na nich perina 
bila ša rychtuje.

No i cilu zimu 
bily zostanete, 
pid šnihom bileňkym 
soj odpočinete.

Pride tepla jar 
znovu ožyjete, 
vy berezy se 
krasny zostanete.

Berezy, berezy 
berezovy haj, 
de rosnut berezy 
tam je šumnyj kraj
36 Baba na jarmaku
Pišla baba na jarmak 
koruny daky mala, 
že što mat kupiti 
barz rozdumovala.

Od stanku do stanku 
do obida chodila, 
no šytky i tak 
nepoobchodila.

Bylo što vyberati 
tovar dobryj mali, 
v každim stanku dašto 
inše prodavali.

Iši po obidi 
stanky pochodila, 
šafolku na holovu 
šumnu soj kupila.

Ditom solodkosti 
žeby radisť mali, 
žeby dida i jej 
dobri posluchali.

Didiv staryj kalap 
novyj by trebalo, 
veľo nekupila 
piňazi zostalo.

Z obchodnikom didovi 
kalap vyberala, 
jeden ša ji pačil 
ta mu ho zobrala.

Pipku mat zhryzenu 
novu mu kupila, 
i duhanom did 
dobri zasobila.

I na sveder novyj 
iši ji zostalo, 
dobri na jarmoku 
ša ji vyberalo.

Kalapu ša dido 
barz poradovali, 
pipku by nikomu 
za zlato nedali.
37 Mala ja frajira
Mala ja frajira 
už to bylo davno, 
že ňa bude ľubil 
dufala jem marno.

Nedovho zme chodili 
zme ša spoznavali, 
utrimati lasku 
zme nedokazali.

Jedno druhomu zme 
pravdu neuznali, 
tak jak maly diti 
se zme ša hadali.

Oboje zme uznali 
že ša nezdavame, 
že naše manželstvo 
nebylo by zdrave.
A tak jem zostala 
teper bez frajira, 
no najti ku sobi 
chlopca bym chotila.

Pohledam takoho 
žeby zme ša zdali, 
žeby zme do hadok 
už ša nepuščali.

Našla jem takoho 
už ša nehadame, 
a i povahovi 
oboje ša zdame.

Čim dovše chodime 
laska ša spevňuje, 
moje a i joho 
serce ša raduje.

Ked nam laska bude 
tak dovho trimala, 
onedovho budu 
už ša vydavala.

Laska vytrimala 
už jem ša vydala, 
barz dobroho muža 
jem sobi vybrala.
38 Zlatyj doč
Ked v jari teplyj doč 
na zemľu popadat, 
povidame, že zlato 
z neba na ňu padat.

To jak keby zlato 
na zemľu padalo, 
po zimi prirodu 
žeby zumyvalo.

Prirodu umyje 
vertat do žyvota, 
i kopriva vypychat 
už ša kolo plota.

Trava ša zeleňije 
kvitky rozkvitajut, 
bocany z teplych krajin 
domu ša vertajut.

Može ša orati 
može ša šijati, 
bo zaklad urodi 
novi treba dati.

Špinu voda zimy 
šytku poumyvat, 
a zajs novyj žyvot 
v prirodi začinat.

I ľude po zimi 
už lechše dychajut, 
z elanom do roboty 
jarnoj ša puščajut.

Ožyvajut poľa 
i cila priroda, 
zakladat ša v poli 
už nova uroda.

I jarna unava 
nebarz dovho trimat, 
bo už naše tilo 
solnečko ohrivat.
39 Zbitočňi ša zlostiš
Zbitočni ša zlostiš 
moja draha mamko, 
nič už neurobiš 
ľubit ša mi Janko.

I Vin mi povidal 
že ňa barz miluje, 
že ňa za ženičku 
zobrati rychtuje.

Zaraň pride mamko 
žebys ho poznala, 
uvidiš dobroho 
žaťa budeš mala.

Nepije, nekurit 
barz dobra povaha, 
inšakoho sobi 
by jem nehledala.

I rodiče slušny 
barz ho radi majut, 
že mene soj vybral 
nič nenamitajut.

Dobri je platenyj 
mat stalu robotu, 
domu bude chodil 
už každu sobotu.

I pro mene našol 
byt tam dostaneme, 
do mista ťa mamko 
moja zobereme.

Nechoču ja mamko 
žebys byla sama, 
budeš ša kolo nas 
mamko dobri mala.

Zvykneš soj na misto 
dobri ti tam bude, 
bo i v misti žyjut 
iši dobry ľude.

Ked tak jak povidaš 
dobri ša budu mala, 
dobri divko moja 
že jes tak vybrala.
40 Zemľa neorana
Už ša negazduje 
jak ša gazdovalo, 
veľo zemli neoranoj 
v chotari ostalo.

Luky što kosili 
terňom zarastajut, 
molody gazduvati 
už ani neznajut.

Hospodarsky dvory 
smutny už zostali, 
i kraviny de ša 
korovy chovali.

Barz malo ša u nas 
družstev utrimalo, 
toto što bylo dobre 
už ša rozprodalo.

Šytko rozprodali 
a dašto pokrali, 
nefunguje družstvo 
už v našim valavi.

Paru odvažlivciv 
sukromni začali, 
do teper malo z nich 
kotry vytrimali.
Naklady veliky 
a osohu malo, 
zato veľo z nich 
skoro skrachovalo.

Pole sobi odpočivat 
zemľa neorana, 
vyrosne i vyschne 
už po lukach trava.

Molody v zahraniču 
robotu hledajut, 
o stratove gazdovaňa 
zaujem nemajut.

Netreba už gazdovati 
radše dovažame, 
ale za doroho 
šytko prodavame.
41 Suchyj rik
Nedobryj suchyj rik 

pro gazdu žadnoho, 
každyj sobi prosit 
dodžu porjadnoho.

Šytko v poli sochne 
vlahu potrebuje, 
jak ho privolati 
gazda rozdumuje.

Smotrit na oblohu 
nikde ani chmarky, 
zvysychali darmo 
po chotari jarky.

Trava nenarosla 
jak po druhy roky, 
ťažky joho byli 
i za kosom kroky.

Šina nenakosil 
slaba byla trava, 
ked dobri popadat 
ta bude otava.

Keby cholem dobri 
z hory popadalo, 
iši by ša šytko 
k žyvotu prebralo.

Keby prišol doč 
žeby nehrmilo, 
šytko jak dakoli 
by ša zelenilo.

No priroda paňi 
ona rozkazuje, 
nešytko tak vyjde 
jak soj naplanuje.

Nebude povna stodola 
šina voňavoho, 
bude menše chliba 
pro nas, pro každoho.

A tak mu ostavat 
lipšyj rik čekati, 
žeby mih bohatu 
urodu zobrati.
42 Korovu dojila
Zos mista na selo 
divka ša vydala, 
što to gazdovaňa 
iši nepoznala.

Zdojiti korovu 
svekra jej poslala, 
jak ša dojit korova 
iši nepoznala.

Stala ku korovi 
dovho rozdumuje, 
dumala, že moloko 
zos ňoj ša pumpuje.

Diničok pid korovu 

na zemľu postavila, 

popľuvala do ruk 

chvosta ša chopila.

Začala zos chvostom 
moloko pumpovati, 
korovi ša chcelo 
akurat sikati.

Cila mokra iši 
pumpovati skusila, 
no korova moloko 
i tak nepustila.

Svekra ša žviduje 
čom tak dovho byla, 
diničok porožňij 
čom nepodojila.

Dovho svekro z chvostom 
jem tam pumpovala, 
namisto moloka 
bylam obsikana.

Kebys do večera 
z chvostom pumpovala, 
od korovy moloko 
by jes nedostala.

Druhyj raz korovu 
nebudeš pumpovala, 
budeš jej za cicky 
pomaly ťahala.

I ja prišla z mista 
jem Ťa vyskušala, 
bo i ja moloko 
z chvostom pumpovala.
43 Rozputana voda
Ledy už praskajut 
šnih ša prudko topit, 
dakotry oblasti 
zajs už nam zatopit.
Nestačat potoky 
vodu odvadžati, 
z malych koryt voda 
musit ša vyľati.

Šytko zaplavuje 
nič jej nestrimuje, 
poľa a i domy 
často zaplavuje.

Mat silu veliku 
už je rozputana, 
i prekažky v drahi 
lechko prekonala.

Veliky nam škody 
každyj rik narobit, 
proti sili vody 
človek nič nezrobit.

Darmo ji branime 
hati ji stavľame, 
ona svojom silom 
šytko perelame.

Narobit veľo starosti 
zaplava každomu, 
čerpajut ľude vodu 
z nejednoho domu.

Nebude na poľach 
už taka uroda, 
šytko zaplavila 
rozputana voda.

Veľo korun na zabranu 
ročni nakladame, 
zabraniti povodňam 
do teper nezname.

44 Budme Ľudmi
Šytky na jednakyj 
obraz zme stvoreny, 
čom ša majut lipše 
toty vyvoleny?

Demokracija naj bude 
jednaka pro každoho, 
a naj nezabyvat 
i na chudobnoho.

Dachto zos rozkošu 
neznat što robiti, 
vekšina ľudi z platu 
nehodna vyžyti.

Disciplina slaba 
voľnos pro každoho, 
zločinca ochabime 
nepotrestanoho.  

Choďat na slobodi 
trestu ša vyhybajut, 
nič im neurobľat 
miliony majut.

Jeden druhoho žaluje 
jak psy ša hadame, 
abo pomstiteľa 
v mafiji hledame.

Vlaky, letadla, auta 
šytko vybuchuje, 
žyvot najcennišyj 
nychto nesanuje.

Jak vo vojni ľude 
každyj deň padajut, 
vražďat abo vypalne 
od druhych žadajut.
Silnišyj slabšoho 
jak zvirina požerat, 
a jak druhyj žyje 
nato nepozerat.

I my ša tak chovame 
što už rozum mame, 
slabšomu od sebe 
dychati nedame.

Nemože byti dobri 
na tim našim šviti 
ked ša jak zvirina 
budeme kantriti.

Nechovajme ša jak zviri 
ale tak jak ľude, 
žyvot pro každoho

potim dobryj bude.
45 Olimpijskyj hokej
Pozeral jem hokej 
strašni ňa merzilo, 
našych hokejistiv 
šťasťa opustilo.
V zakladňi skupiňi 
tak jak levy hrali, 
šancu na viťaztvo 
nikomu nedalo.

Švedom trebalo 
vyhru darovati, 
nemušili zme 
zos českom už hrati.

Zos Čechiv od davna 
dakyj kompleks mame, 
ked ide o veľo 
ta todi prohrame.

Išlo o medajlu 
šytkych nas sklamali, 
nakonec nas Česi 
iši vyšmijali.

Švedom chceli korunky 
zos holovy zňati, 
ale na šim – tri 
budut pamjatali.

V časopisi „Blesk“ 
už o tim pisali, 
tak jak keby zlato 
už v rukach trimali.

Trimat ša ich šťasťa 
na goly nis majut, 
ale lipše jak my 
o veľo nehrajut.

Aj ked dva zapasy 
v Toriňi prohrali, 
bronzovu medajlu 
soj vybojovali.

Ne se šťasťa v hri 
šytky mužstva majut, 
jedny vyhravajut  
druhy prohravajut.
46 Nedospaty noči
Molodosť, molodosť 
to najlipšy roky, 
často na zabavu 
mirat našy kroky.

Radi tancujeme 
trenujeme kosti, 
potim už nastanut 
lem samy starosti.

Noči nedospaty 
ale to nič zato, 
iši zme molody 
iši mame nato.
Dospavati budeme 
noči  ku starosti, 
odpočinok potrebujut 
už pak našy kosti.

Teper zme molody 
zato soj tancujme, 
jak bude na starisť 
rozum nemordujme.

Za rokami molodosti 
budeme banovati, 
na nich soj budeme 
už lem spominati.

Tam  de je zabava 
molodoho ťahat, 
zabava prekonati 
starosti pomahat.

Zato neľutujte 
nedospaty noči, 
naj ša točat v tanci 
Vam divky varkoči.

Molodosť lem jedna 
druha už nebude, 
bo staroba dovše
trimati Vam bude.
47 Baran agituje
Rozdumal soj baran 
že založyt stranu, 
korun treba veľo 
de zohnati na ňu.

Pochodil salašy 
vivci agitoval, 
veliky vyhody 
v straňi nasľuboval.

Vivci mu virili 
stranu pidpisali, 
šytko pro chudobnych 
tak stranu nazvali.

Voľby ša bližyli 
strany superili, 
i za koruny voličiv 
veľo nakupili.

Baran voľby vyhral 
mal dobru naladu, 
už hledal partnera 
zostaviti vladu.

Zapačila ša mu 
barz capova strana,
sľubila, že chudobi 
bude pomahala.

Za premiera takoj 
barana zvolili, 
a vesti parlament 
capa povirili.

Ministersky kresla 
porozdiľovali, 
šadi de ša dalo 
rodiny pochpali.

A tak baran z capom 
republiku riadili, 
prodavati bylo što 
dobri sobi žyli.

Vivci nato prišli 
ze zle urobili, 
že barana i capa 
do vlady pustili.
48 Bude Lipša vlada?
Nedobri nam bude 
prišli nato ľude, 
ked nam taka vlada 
štat riaditi bude.

Už dovho tu vladne 
nevidno dobrotu, 
ľude by robili 
nemajut robotu.

Sľubovali veľo 
malo što splnili, 
svoji majetočky 
dobri zasobili.

Už neje što prodavati 
korun v štati malo, 
už by nam rozumnu 
vladu tu trebalo.

No rozumnu vladu 
ťažko zostaviti, 
pchajut ša tam taky 
što nechcut robiti.

Voľby nedaleko 
zajs ša nasľubuje, 
že už bude dobri 
každyj ša raduje.

Po voľbach na sľuby 
lechko ša zabude, 
a tak ostavajut 
oklamany ľude.

Jak keby po voľbach 
ľudi netrebalo, 
šytko ša do starych 
koľaji dostalo.

Keby nova vlada 
rozumňi robila, 
to na každy voľby 
by ša neminila.

Ľude by virili 
že nas nesklamali, 
spokijny by byli 
by neštrajkovali.
49 Mišac jasnyj
Švitil mišac jasnyj 
zvizdy blikotali, 
každyj solodko spal 
my z milom nespali.

Stojali zme vonku 
rozlučku zme mali, 
mene molodoho 
na vojnu volali.

Rosa už padala 
dovho zme stojali, 
po licoch ji slzy 
jak voda stikali.

Neplač moja mila 
rik nedovha doba, 
zbihne tak jak voda 
potim budeš moja.

Budeme soj mila 
cilyj rik pisati, 
uvidiš jak skoro 
bude rik stikati.

Napisal jem mili 
radisť z pisma mala, 
pisal jem že vojna 
ša nam skorotšala.

Že my už posledňi 
tu dosluhujeme, 
profesionalnu armadu 
už soj budujeme.

Kincom roka pridu 
budu z tobom doma, 
nemusiš pisati 
frajiročko moja.
50 Tajomstvo šefkuchara
Žena mužovi doma 
barz plano varila, 
nemala nato čas 
deškaj mu chodila.

Už ho domeržilo 
taku stravu isti, 
pišol do hotela 
dobri ša naisti.

Prišol do hotelu 
šil sobi ku stolu, 
na začatok objidnal 
na piťa kofolu.

Veľo dobroho jidla 
na objidnavku bylo, 
kucharove tajomstvo 
ša mu zapačilo.

Čašnik pišol jidlo 
takoj objidnati, 
bo na objidnavku 
treba kus čekati.

Onedovho prišol čašnik 
že kuchar odkazuje, 
že mu joho ženu 
tri roky miluje.

Na take tajomstvo 
nebyl pripravenyj, 
sidil kolo stola 
strašni nazlostenyj.

Odkažte šefkucharovi 
že nedobri bude, 
že tak ho zrychtuju 
že až modryj bude.

A tak na dobre jidlo 
lem chuť mu zostala, 
za toto tajomstvo 
i žena dostala.

Na tajomstvo žena 
bude spominala, 
taku modru farbu 
jak kuchar dostala.
51 Vesele selo
Vesela ja mamko 
i budu vesela, 
bo ja jem divočka 
z veseloho sela.

I Tebe ja mamko 
vidžu se veselu, 

Ty ostala virna 
veselomu selu.

Vesely molody 
vesely i stary, 
nad našym selečkom 
vesely i chmary.

Šytky zme vesely 
radi soj špivame, 
i ked smutok pride 
špivom odhaňame.

I smutny špivanky 
v seli mušat byti, 
nam lem se vesely 
budut ša ľubiti.

Na smutok pri špivu 
skorše zabudeme, 

My v tim našim seli 
vesely budeme.

Može iši dakde 
take selo majut, 
veselosťom našomu 
ša nevyrivnajut.

Chlopci tu vesely 
šumňi nam zahrajut, 
radi lem vesely 
špivanky skladajut.

Naj veselost naopustit 
nikda naše selo, 
žeby každyj deň 
tu bylo veselo.

Vesela nalada 
vyličit každoho, 
veselo stavajme 
do rana každoho.
52 Smutny Hradčany
Hradčany stojat tam 
de ich postavili, 
no jak vidno teper 
už nam doslužyli.

Pokaľ ich Jednota 
v svojich rukach mala, 
dobry služby denni 
pro hosti davala.

Byla povna denni 
jak v uľu hučalo, 
dobre čapovane 
pivo ša davalo.

Nič nechybovalo

Jednota dodala, 
dobri ša o hosti 
barz todi starala.

Do prenajmu potim 

Hradčany zobrali, 
podnikateli jak vojaci 
tak ša tu stredali.

Barz rychle bohatstvo 
každoh lakalo, 
ale hosťiv potim 
chodilo tam malo.

Na berežku Hradčany 
každoho ťahali, 
chto prišol do sela 
každoho vitali.

Jak pomnik pri seli 
už budut stojati, 
a na slavny časy 
budut spominati.

Po zamockych schodoch 
nebude ša chodilo, 
nebude ša dobre 
už pivečko pilo.

Dos velike selo 
bez korčmy ostane, 
može do prenajmu 
vozmut ich Cigane.
53 Berezovy mitly
Ščuchala žena mitlu 
trebalo by novu,
povidat mužovi 
urob berezovu.

Tota štos urobil 
barz dovho trimala, 
z berezovom mitlom 
rada zamitala.

Toj mitliny možeš 
vece narizati, 
v sobotu na jarmak 
pidu prodavati.

Gazdyňi berezovy 
mitly radi majut, 
taky mitly mužu 
malo vyrabľajut.

V liši muž narizal 
šumnu berezinu, 
doma z nožom struhal 
na mitly mitlinu.

Veľo mitel narobil 
žena prodavala, 
dobri na tych mitlach 
žena zarabľala.

Nestačil robiti 
mitly odbit mali, 
zato muža v seli 
mitľarom nazvali.

A i ženu po nim 
mitľarkom nazvali, 
dobry mitly robil 
ľude kupovali.

Perestali gazdovati 
lem mitly robili, 
vece jak na gazdivstvi 
korun zarobili.

A tak vznikla firma 
už dobryj zvuk mala

„mitly berezovy“ 
tak ša nazyvala.
54 Atrament
Rozdumuju nad nim 
chto že ho vydumal, 
na pisaňa farbu 
dobru porychtoval.

Davno ho vynašli 
knižky z nim pisali, 
dakotry do teper 
nam ša zachovali.

Zos hušačim brkom 
knižky napisali, 
taky byli dobry 
dakoli pisari.

Krasny ornamenty 
v knižkach maľovali, 
tlačovu techniku 
iši nepoznali.

Dnes obdivujeme 
jak to dokazali, 
barz veliku lasku 
ku pisaňu mali.

Takym atramentom 
kroniky pišeme, 
tak krasni pisati 
už nedokažeme.

Dneskaj ša nechoče 
už ručni pisati, 
modernom technikom 
dame drukovati.

Každyj rad prečitat 
ručni napisanu, 
pohlaskat očami 
každu jednu stranu.

Veľo hušačich per 
mušili spisati, 
ale dokazali 
že znajut pisati.
55 Sela dakoli
Jak dakoli byli 
dnes už nevidime, 
ale zachovati ich 
šytky ša snažyme.
Prikryty solomom 
šytko zos dereva, 
malenky i vekšy 
šadi byli sela.

Uličky uzeňky 
kamenista draha, 
i na každim seli 
cerkov derevjana.

Z jadlivcovych sučkiv 
ploty horodženy, 
i prez ričky maly 
mosty postaveny.

Selečka jak maľovany 
bidni ľude žyli, 
na uzeňkych poličkach
barz ťažko robili.

Kulturu svoho kraju 
každyj soj zachoval, 
do skanzenu što bylo 
šytko presťahoval.

Každyj kraj mat skanzen 
kotryj navštivite, 
jak dakoli žyli 
v skanzeni vidite.

Jak dobri že zme soj 
šytko zachovali, 
molody jak ša žylo 
by ani neznali.

Lem z knižok by ša 
dašto dočitali, 
ale v skutočnosti 
by to nepoznali.
56 Stoh solomy
Nedaleko od lisa 
gazdove stoh stavľali, 
dvome brigadnici 
im tam pomahali.

Z lisovanoj solomy 
bunty ukladali, 
tak jak keby dim 
z kvadriv budovali.
Brigadnikim robiti 
barz ša nechotilo, 
sonce jak narokom 
dneskaj silno hrilo.

Často do cholodku 
do lisa utikali, 
davajte nam bunty! 
gazdove volali.

Ale od vychodu 
chmary ša schodžali, 
asi pride burka 
ša približovali.

Začalo hrmiti 
začalo bliskati, 
brigadnici smotrili 
de ša pochovati.

Gazdove ša šmijali 
pid bunty pošidali, 
taky burky oni 
už dobri poznali.

Peruni striľali 
šadi dookola, 
jeden lem furt kričal 
joj mamičko moja.

Burka perestala 
šytko zamočila, 
brigadnici radi 
robota skončila.

Chto nechce robiti 
tomu ťažko žyti, 
na každodennyj chlib 
treba zarobiti.
57 Tancovala rada
Tancovala jedno lito 
to ji nestačilo, 
tancovaňa molodi 
barz ša zapačilo.

Do tanečnoj školy 
už ša prihlasila, 
žeby tanečnica 
z ňoj velika byla.

Byla tam najlipša 
dobri tancovala, 
tancom dobiti švit 
moloda skušala.

Do tanečnoho suboru 
potim ša dostala, 
slavnyj subor to byl

Lučnica ša zvala.

Pochodila švita 
radisť rozdavala, 
muža tanečnika 
tyž sobi zobrala.

Dobri ša darilo 
radisť z toho mali, 
za zasluhy o tanec 
ich vyznamenali.

Chto mat dakyj talent 
treba ho využyti, 
nalem zos titulom 
dast ša zarobiti.

Každyj dokažeme 
soj zatancovati, 
ne každyj vynikajucij 
ša možeme stati.

Každyj mame dašto 
v čim kus vynikame, 
ale jak konička 
ho sobi trimame.
58 Jak mina vybuchla
Ked ša chcela hadati 
malo bišidovala, 
na veliku hadku 
slova sanovala.
Poznal svoju ženu 
jaku mat povahu, 
bo se pered hadkom 
stratila naladu.

No pak tota mina 
odrazu vybuchla, 
znal jak dveri silno 
odrazu pribuchla.

I skla na oblakoch 
lem tak začerkali, 
dobri že ša v rami 
iši utrimali.

Rozkročila ša jak lev 
na bik odpľuvala, 
a tak prišla už 
hadka planovana.

Ked toto je pravda 
rozvadzati ša budu, 
z takym frajirkošom  
ja žyti nebudu.

Už jem ša doznala 
že z popaďom chodiš, 
ďable, bezbožniku 
do cerkvi nechodiš.

Že to lož velika 
chotil jem spustiti, 
ani ňa ku slovu 
nechcela pustiti.

V pozori tam stojal 
a čekal što bude, 
tiko to nepravdy 
nahovorjat ľude.

Že reč nebyla onim 
pizniše zistila, 
prebač mi mužičku 
ša ospravedelnila.
59 Stritnuťa za selom
Počekaj ňa milyj 
večur niže sela, 
novinu povisti 
hneskaj bym Ti chcela.

Budeš prekvapenyj 
tak jak i ja byla, 
choču Ti povisti 
žebym nezabyla.

Strašni byl zvedavyj 
čekal tam na milu, 
jaku mu prinese 
tam mila novinu.

Vidil ju z daleka 
ku ňomu kračala, 
ani smutna nebyla 
ale ša šmijala.

Ta už povič mila 
mi totu novinu, 
povič mi že čekaš 
od mene ditinu.

Maš rad maly diti
i ja soj želala, 
hneskaj u dochtora 
jem ša to doznala.

Už maleňke rosne 
nebudeme sami, 
staneme ša milyj 
skoro rodičami.

Poď milenka bliše 
naj Ťa pociluju, 
i ja ku ti novini 
strašni ša raduju.

Povime rodičom 
naj svaľbu rychtujut, 
vnučatko na drahi 
naj ša poradujut.

Žeby nebylo na svaľbi 
ta ša ponahľajme, 
dake šumne meno 
malomu hledajme.

Lem žeby ša ono 
zdrave narodilo, 
i veliku radist 
žeby nam robilo.
60 More Ličit
Tot chto byl pri mori 
rad ša vertat k ňomu, 
pride opalenyj 
jak černoch do domu.

More doma nemame 
a za nim tužyme, 
koli ša do solenoj 
vody ponorime.

Prekrasne je more 
vlny Vas hlaskajut, 
jedna druhu jak diti 
v mori nahaňajut.

Voda tepla, čista 
osožyt zdravičku, 
dobri poležati 
na vyhritim pisku.

Teple sonce hrije 
tilo bronz naberat, 
dobri ša zos plaži 
na more pozerat.

More nelem modre 
ša i zelenije, 
lem na veršku vln 
jak šnih ša bilije.

Chodite po plaži 
mušli soj zberate, 
abo roznoj farby 
kaminky hledate.

Doma toty suveniry 
more pripominajut, 
i často myšlenky 
nam ša tam vertajut.

Voňu morja solenoho 
do sebe vdychujete, 
lipše jak v kupeľoch 
soj odpočinete.

Koruny to stojit 
ale stojit zato, 
na naše zdravičko 
je lipše jak zlato.
61 Moda naša
Každyj deň moderne 
do mody pribudne, 
do koli vydumovat 
len ša moda bude?

Pokaľ žyti budeme 
len vydumujeme, 
i ku staromu radi 
iši ša verneme.

Vydumujut muži 
vydumujut ženy, 
radi choďat šytky 
len vyparadženy.

No dakotry ženy 
už to prehaňajut, 
ani ne žena ani ne chlop 
tak ša oblikajut.

Nafarbľat volosy 
až plano smotriti, 
šelijaky farby 
možete viditi.

Jak keby krasu nemali 
tak ša vymaľujut, 
radi že u muživ 
pozornosť vzbudžujut.

Navišajut na ša 
šelijaky blancari, 
kotry by pasovali 
na maškarnim bali.

I chlopi učesy 
barz už prehaňajut, 
kohuti hrebeňi 
teper v modi majut.
Kohut na holovi 
len ne kikirikat, 

prez mozok im asi 

palinka pretikat.

Ne na každoho šytko 
može pasovati, 
ne každyj ša znat 
šumni oblikati.
62 Ditinska Laska
Šumna ja maleňka 
povidajut ľude, 
jak vyrosnu vekša 
što lem z mene bude?

Dovho tota krasa 
bude mi trimala?

lem kebym šumnoho 
i frajira mala.

Pozeram od teper 
na toho Janička, 
staršyj kus od mene 
mat červeny lička.

Iši zme lem diti 
už ša radi mame, 
na jednim pisočku 
spoločni ša hrame.

Jak budeme vekšy 
može ša zminime, 
každyj do inšoho 
pak ša zaľubime.

Ja vyrosla divka 

Vin parobok krasnyj, 
teper už nas vabit 
i mišačok jasnyj.

Nebyla to teper 
už ditinska laska, 
zaľubila jem ša 
nička byla krasna.

Pid starym topoľom 
často zme stojali, 
tu už jak dospely 
zme bišidovali.

Nichto nam nebranil 
že spolu chodime, 
jak šytko dopade 
iši uvidime.

Dopalo to tak 
jak zme soj dumali, 
z toj ditinskoj lasky 
zme ša i zobrali.
63 Vorony
Vorony, vorony 
už ste dolitali, 
ste jak čorny chmary 
nad selom litali.
Gazdove orali 
ste ša zlitovali, 
po borozdach ste 
potravu hledali.

Na cerkovni turňi 
teper nešidate, 
kadi to vorony 
kadi to litate?

Už vaše krakaňa 
nečuti v chotari, 
jak ste nad nim 
se litali v jari.

Či ste už vymizli 
abo što ša stalo?

že vaše krakaňa 
odrazu prestalo?

Smutni nam za vami 
že tu nelitate, 
de vy asi teper
vorony krakate?

Už malo vas vidno 
už odumerate, 
o svoje potomstvo 
malo ša starate.

Može dakde vas veľo 
lipše soj žyjete, 
tot kraj de ste žyli 
viditi nechcete?

Už ste u ti červeni 
knižki zapisany, 
vašy dni vorony 
asi spočitany.
64 Kartarova žena
Žena molodeňka 
taka krasavica, 
jej krasu poznala 
cila okolica.

Muž byl neškarednyj 
tyž dobri vypadal, 
ale chybu mal 
bo karty rad hral.

Z počatku ša darilo 
každyj deň vyhraval, 
vyhraty piňazi 
na učet odkladal.

Žena byla ticho 
veľo korun mala, 
što duša ľubila 
sobi kupovala.

Ale muža šťasťa 
v kartach opustilo, 
vyhravati koruny 
už ša nedarilo.

Vloženy koruny 
pomlay vyberal, 
že jak budut žyti 
nato nepozeral.

Na učti nakonec 
nula zašvitila, 
chotil dale hrati 
iši žena byla.

Prohral tam i ženu 
pak ša zblaznil z toho, 
nikoho neprivedut 
karty do dobroho.

Muža žali do blazince 
žena ša vydala, 
takoho što nehral 
potim soj zobrala.
65 Žena alkoholička
Na seli vyrosla 
palinku nepila, 
namisto palinky 
vody ša napila.

Jak pišla do mista 
tam ša inšak žylo, 
žyvot v misti poznati 
ša ji zachotilo.

Každyj deň spoločnosť 
zabava velika, 
nechybovala tam 
ani pijatyka.

Okoštovala raz 
ji zasmakovalo, 
a potim jak magnet 
za ňom jej ťahalo.

Čim dale palinka 
lipše smakovala, 
až alkoholička 
odrazu ša stala.

Ked soj nevypila 
naladu nemala, 
a smedna jak ťava 
se rano stavala.

Nebylo pomoči 
palinka vyhrala, 
že to tak dopade 
nikda nedumala.

Na ličiňa ju poslali 
tam soj odvykala, 
na „Peredni Hori“ 
už rozum dostala.
66 Mačka v michu
Vykormenu sviňu 
v oseni zabili, 
kutec už pro malu 
šumňi vyčistili.

Pideš mužu na jarmak 
kupiš tam veprika, 
potim ho zavjažeš 
do čistoho micha.

Muž tam na jarmaku 
z gazdom ša dojidnal, 
najkrajšoho veprika 
takoj sobi vybral.

Nechoču z veprikom 
po jarmaku choditi, 
nemohli by ste kus 
mi ho postražyti?

Gazda lem prikyvnul 
potim mich rozvjazal, 
namisto veprika 
mačku mu zaviazal.
Vernul ša po veprika 
pobral ša do domu, 
že jak dobri kupil 
chvalil ša každomu.

Doma žena muža 
z veprikom čekala, 
do korytka solodke 
moloko naľala.

Muž rozviazal mich 
mačka vyskočila, 
že moloko pro ňu 
takoj ša napila.

Se ked kupujete 
treba previriti, 
nichto mačku v michu 
by nechcel kupiti.

Što ša doma dilo 
možete dodumati, 
ale ženy znajut 
brytko nadavati.

67 8.marec – deň žen
Každyj rik 8.marca 
ženy šveto mali, 
podniky, zavody, družstva 
darky im davali.

Što to hneskaj už 
tu ženy nemame?

malo kotri ženi 
dneskaj kvitok dame.

Što bylo za socializmu 
ta už šytko plane?

čom už taku uctu 
ženam nedavame?

V tot deň každa žena 
dakyj dar dostala, 
i tota što roky 
už odpracovala.

Za robotu šadi 
jim poďakovali, 
skoro na cilim šviti 
tot deň uznavali.

Može veľo v tim roci 
kvitku nedostalo, 
čom to toto dobre 
ša neutrimalo?

Každa žena kvitok 
by soj zaslužyla, 
každa dašto dobre 
pro štat urobila.

A tak na toty časy 
už lem spominajut, 
ne že darky, ani kvit 
dneskaj nedostanut.

Štat by nestojalo 
žadny miliony, 
ale kvitiv by trebalo 
može kamiony.

Radisť by zme šytkym 
ženam urobili, 
keby zme tradiciji 
nazad obnovili.
68 Odstup zimo
Nezlosť nas už zimo 
daj už žezlo jari, 
naj ša zeleňije 
trava po chotari.

Dovho jes panovala 
šnihu navaľala, 
ľude ša nedostali 
do svoho valava.

Jar klopat na dveri 
už ji moc naležyt, 
a na poľach iši 
veľo šnihu ležyt.

Jak začne odrazu 
šytko šňih topiti, 
veľo poľa i sil 
musit zatopiti.

Jes jej zahamovala 
bude ša ponahľala, 
a tak by pomaly 
šňih soj roztapľala.

Pok šytko ožyvit 
treba veľo času, 
odyjď skoro zimo 
nemaš maradašu.
V tim časi by mali 
už stromy pukati, 
sniženky spid šnihu 
ša vypichovati.

Namisto šnihu teplyj 
doč by mal padati, 
pomaly štos ochabila 
ze zemli zmitati.

A tak šytko mertve 
nemat ša k žyvotu, 
nerobilas zimo 
veliku klopotu.

Jes jak politici 
tyž dovho panujut, 
neradi od koryt 
nosy odťahujut.
69 Dobra knižka
Dobru knižku sobi 
radi prečitame, 
z dobroho čitaňa 
se požytok mame.

Slovo za slovičkom 
jak jidlo hltame, 
jakyj bude konec 
to iši nezname.

Zos hlavnym hrdinom 
šytko prežyvame, 
jak kamaratovi 
palci mu trimame.

Tomu što zlo robit 
i my nadavame, 
či ho potrestajut 
tam ša dočitame.

V každi knižky je 
dobryj a i planyj,
inšak by nebyl 
roman napinavyj.

Romany zamilovany 
najradšej čitame,
pri nich už na jidlo 
ani nedumame.

Chto rad čitat veľo 
tot soj nevyberat, 
z každoj knižky sobi 
rozumu naberat.

Každa knižka v sobi 
dobre i plane mat, 
dachto što ho bavit 
lem toto vyberat.

Človek načitanyj 
je človek vzdelanyj, 
chto knižky nečitat 
tot je nevzdelanyj.
70 Rybar pitľak
Z udicom na berehu 
by ho nebavilo, 
lipše ša do saku 
rybky mu lovilo.
Strašňi mal rad ryby 
i joho rodina, 
od koli pitľačit 
meso nekupila.

Na lov nedovolenyj 
ku večeru chodil, 
nezachidny zatočiny 
se sobi nachodil.

Mal už svoji misca 
vidno ho nebylo, 
po tych zatočinach 
veľo rybok bylo.

Ked veľo najimal 
do micha zavjazal, 
ridkych mich z rybami 
o lozinu hvjazal.

A ked ša minuli 
zajs druhy naimal, 
nichto ho do teper 
iši nepoimal.

Že zadarmo meso 
žena ša chvalila, 
že od koli lovit 
meso nekupila.

Rybari ša doznali 
už ho sledovali, 
jak išol po ryby 
tam ho poimali.

Neoplatil ša pitľactvo 
bo to lem do času, 
kupte sobi listok 
pak bude dosť času.

I na hačik ša dast 
ryb soj naimati, 
nemusite zo strachom 
ku vodi kračati.
71 Rak v Ondavi
Pri Ondavi turistka 
z Prahy stanovala, 
špinavy ponožky 
v čisti vodi prala.

Jakaskaj potvora 
ku ňi priplavala, 
že to rak z Ondavy 
Pražačka neznala.

Ščipnul jej za nohu 
o pomič volala, 
dati raka z nohy 
už nedokazala.

Svidnicky paribci 
niže ša kupali, 
jak to uvidili 
z chuti ša šmijali.

Každyj chotil raka 
slečni z nohy žati, 
skoro ša začali 
tam na tim hadati.

Potim ša dohodli 
raka z nohy zňali, 
na jej krasny nohy 
dovho pozerali.

Potim raky pekli 
iši naimali, 
na hostinu k ohňu 
i slečnu pozvali.

Pak ji vyšvitlili 
žeby strach nemala, 
a tak že to rak 
slečna ša doznala.

Prite na druhyj rik 
slečno stanovati, 
naučime Vas raky 
v Ondavi i mati.

Jeden ša ji pačil 
v Svidniku zostala, 
keby netot rak 
by ša nevydala.
72 Zla jak pes
Oženil ša Vaňo 
takyj dobračisko, 
zobral sobi ženu 
taku zlu jak psisko.
Mušil šytko robiti 
tak jak pes brechala, 
chudakovi naisti 
ani ša nedala.

Nohavici na ňim 
lem tak belengali, 
keby nema remiň 
ta by z ňoho chpali.

Z roboty do roboty 
jak psa prohaňala, 
a ona po seli 
frajiriv hledala.

Nemich nič povisti 
byl by chudak bityj, 
no i tak už chodil 
takyj jak dobityj.

Ľude Vaňa ľutovali 
žeňi nadavali, 
tak jak keby horoch 
na stinu metali.

Odbrechla každomu 

Vy ša nestarajte,! 
do moho žyvota 
ša mi nemišajte.

Žeby muž ňa sluchal 
zatom ša vydala, 
žadny babsky reči 
nebudu sluchala.

Keď ša mu nepačit 
može od ňa piti, 
budu soj frairiv 
do domu voditi.

Cholem ša nebudu 
jak zo psom hadala, 
i tak jem hlupaka 
nikda neľubila.

Ťažko barz mužovi 
z takom ženom žyti, 
trebalo jak mačku 
u vodi zatopiti.
73 Mafianska vojna
Mafia na šviti 
dobri organizovana, 
mafianska vojna 
dobri je nam znama.
Jak vovci z brlohu 
v noči vychodžajut, 
tym što proti nim 
pokoja nedajut.

Što im nepasuje 
šytko likvidujut, 
jak supy na ľudi 
každyj deň poľujut.

O šytkim što ša dije 
dobryj prehľad majut, 
ani slušnym ľuďom 
pokoja nedajut.

Jak namazanyj stroj 
tam šytko funguje, 
nehlupyj tot šef 
što ich diriguje.

Policiji ša podarit 
dašto odhaliti, 
ale veliky ryby 
neznajut chopiti.
Šmijut ša do oči 
nebojat ša nikoho, 
nejednoho privedut 
do hrobu vičnoho.

Ani mafiane može 
šefa nepoznajut, 
im len menšy ryby 
ulohy davajut.

A tak mafianska 
vojna pokračuje, 
na tim šviti jak kraľ 
dale soj panuje.
74 Straž
Na vojenčinu radi 
šytky spominame, 
dobry a i plany 
zažytky z ňoj mame.

Nejlipše ša v korčmi 
o ňi bišiduje, 
nejeden zažytkom 
korčmu rozošmije.

Povidal raz jeden 
neznam či ša chvalil, 
jakyj mal zažytok 
ked muničak branil.

Dodžik popadaval 
chtoskaj ša prikradal, 
temnu siuletu 
za stromami zbadal.
Diverzant to nebyl 
sam by tu neišol, 
lem dakyj lampasak 
na kontrolu prišol.

Vin ho dobri vidil 
sklad byl ošvitlenyj, 
že stražnyj nevidil 
už byl presvidčenyj.

Skričal na ňoho stoj 
začal utikati, 
zastal až ked skričal 
že bude striľati.

Stojal kolo močari 
što z nim vydumati, 
nezaškodil mu 
kus ša namačati.

Zavelil mu k zemi!

ostal tam ležati, 
žeby ho prešla chuť 
straž kontroľovati.

Potim prišol bliže 
poznal kapitana, 
bo inšak by ležal 
do biloho rana.
75 Kukala zozuľa
Perestala zozuľa 
na buku kukati, 
perestala mila 
už ňa milovati.
Lem počekaj mila 
zajs bude kukati, 
budeme na novo 
zajs ša milovati.
Keby tam zozuľa 
do rana kukala, 
už vece nebudu 

Tebe milovala.

Zakukat perestane 
ta i Ty tak robiš, 
virni nemiluješ 
lem divčata zvodiš.

Ked tak budeš robil 
može soj kukati, 
možeš druhu divku 
od teper klamati.

Z buka na buk budeš 
jak ona politoval, 
každi jedni budeš 
tak jak mi sľuboval.

Što Ty za ptašok 
každa bude znala, 
už z daleka ša Ti 
bude vyhybala.

O lasku prelitavu 
žadna nestojime, 
takych falošnikiv 
ani neľubime.

Za zozuľom sobi 
možete kukati, 
ked chočeš za ženu 
soj jej možeš žati.

Čudži ľude budut 
Vám diti chovati, 
možete soj dvoje 
po liši litati. 
76 Šofer hrdina
Vodičkak mal novyj 
nemal iši motor, 
upal mu jak z neba 
kupil mu ho svokor.

Radisť privelika 
nastala v rodini, 
každu sobotu soj 
na vylet chodili.

Skusenosti nemal 
pomalenky chodil, 
žeby daku nehodu 
na ňim neurobil.

Šytko išlo dobri 
nabral už šmilosti, 
sem tam už vyskušal 
i vekšy richlosti.
Každym dňom vece
 istoty naberal, 
že poiščiňa istota 
nato nepozeral.

Odhlasil poistku 
veľo korun stojala, 
do teraz nehoda 
žadna ša nestala.
Jazdil už jak pirat 
rychlosť ho bavila, 
za volant už šidal 
i ked vypil piva.

Ku pivu poldeci 
už šmilosť naberal, 
no zatačky jakos 
už ťažko vyberal.
Pid vplivom palinky 
nevybral zatačku, 
vytorhnul z betonu 
i dopravnu značku.

Prebrali ho v nemocnici 
neznal što ša stalo, 
tak jedno nerozumne 
hrdinstvo dopalo.
Pid vplinom palinky 
za volant nešidajte, 
abo zdravom rozumu
 todi zbohom dajte.
